Авылымның килеп чыгу тарихы
1327 нче ел авылыма нигез салынган ел дип исәпләнә. Чөнки археологок казулар вакытында, монннан 640 ел элек күмелгән кешенең кабер ташы табыла.

       Ләкин авыл картлары бу авылның тарихын Балтач якларыннан килгән, өч бертуган Әҗем, Илмәкәш һәм Иштирәктән башлап беләләр. Бу өч кеше үзләренең гаиләләре белән безнең авыл турысына килеп урнашалар. Балтач истәлеге итеп бу урындагы чишмәгә дә Балтай чишмәсе дигән исем бирелә.

       Элек авыл урынында сулыклы җирләр һәм урманнар гына булган. Урманнардан арчылган, сулыклары киптерелгән җиргә берәм-берәм йортлар салына башлый. Шулай итеп, яңа авыл - Баганалы барлыкка килә.
Татар Баганалысы авылы Мөслим волостена кергән. Авылда җирләре зур булмаган байлар яшәгән. Алар арасында Хөснетдин байның, Җамалетдин байның, Ситдыйк байның, Абдулла хаҗиның исемнәрен  халык әле дә хәтерли. Абдулла хаҗи салдырган күпер, аның кушаматы белән “Бака күпере” исемен йөртә. Әхмәт байның, Җаббар байның зур кибетләре, урак машиналары, икмәк чистарткычлары булган. Алар иң яхшы җирләрне генә чәчкәннәр. 

       Ярлы халыкның күбесе чабата ясау, итек басу, киндер эшкәртү, шәл бәйләү белән көн күргәннәр. Бу әйберләренең артыгын тирә-күрше авылларга чыгып сатканнар. 

ХХ гасыр башында авылда  2000гә якын кеше яшәгән һәм 3 мәчет эшләгән. Авылда өч мулла булган : Дәүләтша мулла, Хәбибулла мулла, Ногман мулла. Авылда 1896 елдан башлап мәдрәсә эшли башлый. Муллалар дин эшләре белән генә шөгыльләнмәгәннәр, авыл балаларына беренче укытучылар да булганнар. Дин сабаклары белән беррәттән балаларга дөньяви белемнәр дә бирелгән.

Совет власте урнашкан чор

1918 нче елда Чистай шәһәрендә мөселман комиссариаты оештырыла, ике айлык укытучылар курсы ачыла, “Берлек” исемле беренче газета чыга башлый. 

         Революцион үзгәрешләр авылларда да чагылыш таба. Бу үзгәрешләр авыл байларында каршылык уята. Алар контрреволюцион чыгышлар ясыйлар.  

         Бу вакытта Чистайга Бөгелмә ягыннан Колчак гаскәрләрен куып килүче Кызыл Армия Татар Баганалысына килеп җитә. Ул вакытта мәктәпне җитәкләгән Хәлил абый Хәбибуллин, Гелметдин бабай һәм башка авыл активистлары Кызыл Армияне “Яшәсен Совет власте!” дигән өндәмә белән каршы алалар. 

         Татар Баганалысы авылында Совет власте урнаша. Аның беренче рәисе – Гелметдин ага була.

         1925 елда авылда Хабибуллин Хәлил җитәкчелегендә беренче мәктәп төзелә. Мәктәп директоры итеп Хәлил ага , ә мөгаллимнәре Салихов Хасәнгата, Сафина Зәйтүнә, Шәмсетдинова Хәят, Шәмсетдинова Мәмдүдә була.

Колхозлашу чоры

1929-1930 нчы елларда авыл халкы күмәк хуҗалык төзи башлый. Иң беренче булып күмәк хуҗалыкка Сафиуллин Шәрифулла, Сөнгатуллин Гатаулла, Мәхмүтов Ибраһимнар керә. 1930 елда колхозга берләшү тәмамлана һәм күмәк хуҗалыкка “Вахитов”исеме бирелә. Аның рәисе итеп Мәхмүтов Ибраһим билгеләнә. 

Күмәк хуҗалыкның аякка басу чоры

Башта колхозда эшләр ат һәм кул белән башкарыла. Кырларда арыш, бодай, арпа, солы һәм башка культуралар игелә. Урак вакытында барлык эшләр дә кул хезмәтен сорый, чөнки әле техника алырлык акча булмый. Хезмәт никадәр авыр булуга да карамастан, халык бөтен көчен биреп, тырышып эшләгән.

         1935нче елда, ерак кырларны эшкәртү эшен җиңеләйтү максатыннан, Татар Баганалысы авылыннан Чулпан посёлогы аерылып чыга. 

         Еллар үтү белән күмәк хуҗалык ныгый бара. Авылда һәм Чулпанда терлекчелек фермалары, ындыр табагы, машина-трактор паркы төзелә. 
Бөек Ватан сугышы чоры

Мул тормыш төзү эшенә 1941 -1945 елларда Ватан сугышы комачаулый. Авыл халкы “Барысы да фронт өчен! Барысы да җиңү өчен!” дигән лозунг астында җиң сызганып, көнне төнгә ялгап эшли башлый. Хуҗалыкны җигелеп тарта торган, тимердәй нык 257 ир-егет сугыш кырларына китәләр. Барлык хезмәт хатын-кыз, карт-коры һәм бала-чага җилкәсенә төшә. 

Аяусыз сугыш кырларында 166 кеше  мәңгелеккә ятып кала. 91кеше авыр тән җәрәхәтләре алып, әсирлектән котылып, туган авылына кайту бәхетенә ирешә.

      Язмыш сукмаклары кайбер авылдашларыбызны чит илләргә алып китә. Шулар арасында Гайса Мәҗидуллин  да бар. Хәзерге вакытта ул АКШта мул тормышта яши, ләкин туган туфрак һаман үзенә тарта. Үзенең язган шигырьләрендә ул туган авылына, аның табигатенә, уңган халкына мәдхия җырлый.

Бүгенгедәй әле күз алдымда

Анам ,авылым, Балтай буйлары.

Бүгенгедәй әле күңелемдә 

Сабый чакның татлы уйлары.

Чит илләрдә ,Балтай, синең кебек

Гүзәл Чишмә һич тә тапмадым

Нинди авырлыклар кичерсәм дә,

Биргән вәгъдәләрне саклармын

Туган авылым –Баганалым

Син тормышым маягы.

Синең ямьле истәлегең

Күңелләрдә  калсачы.

Мәңге яшә! Мәңге яшь бул туган авылым

